
宮詞（四首）

作者：朱有燉　明朝

本作品收錄於《列朝詩集/乾下》

屏掩春山夜漸長，秋來處處有新涼。

一天明月星河淡，滿殿風吹茉莉香。

秋深涼氣滿樓臺，落葉蕭蕭擁玉階。

清曉九門金鎖掣，監宮先報進鷹來。

勁翮凝霜畫不成，馬前多是內官擎。

鷹坊下直人爭問，誰貢河東白海青。

三山冰合放鷹時，千騎如雲授指麾。

日暮六街塵滾滾，馬前橫抱白鵝歸。

上都随驾自西回，女伴遥骑骏马来。

踏遍路傍青野韭，白翎飞上李陵台。

此明朝作品在全世界都属于公有领域，因为作者逝世已经超过100年，且作品于1931年1

月1日之前出版。

